GVANGJ]SIH MINZCUZ BAU

B.2021 Nd.3 Ng.24  bouxbien MungzSugi ~ faenzcieng ndei 3

Labcuk Hoengz Dawzyegyeg
oo ey oA

=l iF

[l Banh Gozsun sij

Nyaengq le ndwen baj, aen nungzcangz iq miz
yiengh miz siengq ndeu dauqdaej laebbaenz le,
byamiuz langh le geij cien duz, duzgaeq duzbit
duzhanq ciengx baenz gyoengq. Siengj daengz
swhgeij couh yaek bienq baenz vunzmiz lo, daxboh
fangzhwnz cungj rox riu singj.

Daxboh daenj buh naeuhnangh, bwn’ gyaeuj
nyungqnyangq, byombyatbyat, naengbak fat hau. De
gvez ga, buet bae buet dauq, seighenz raengz—
romraemx dauqcawq dwg ngaeuz de, ranghbya
daugcawq dwg sing hat bit heuh hanq swenj gaeq
duh de. De nyaengq dangqmaz, haemz mbouj ndaej
dawz swhgeij faen baenz song roxnaeuz lai daeuj
yungh. Dingj mbouj roengzbae seiz, de beng daxmeh
hix haeuj ndaw bya.

Raen gvan daengx ngoenz ra mbouj raen vunz,
daxmeh gig sim’ in hix gig hojlienz de, couh cam:
“Gvan, gou ndaej guh maz lwi?” Daxboh gyaeuj hix
mbouj daix: “Mwngz couh bang gou diemj soq
duzgaeq duzbit duzhanq, yawjyawj siuj saek duz
lwi?” Duzgaeq duzbit duzhanq ciengx ndaej lai,
daxboh damsim law le roxnaeuz deng nouguk caeg
gwn, hoeng de youh mbouj miz seizgan bae guenj
bae diemj soq, cijndei dawz yiengh hong youqgaenj
neix gyau hawj daxmeh, hoeng daxmeh diemj bae
diemj dauq, moix baez soq cungj diemj ndaej mbouj
ityiengh. Moix daengz mwhneix daxboh couh gig
hozndat, de cungj dwg sibgvenq bae niuj aennaj oiq
daxmeh. Daxmeh ne, ciuqgaeuq dwg youh swenj
youh riu: “Yo, in, Vah Laujsuj mwngz caen hab bae
dai! Mwngz danghnaeuz sim’ angq, baezlaeng gou
bauq soq ityiengh hawj mwngz couh ndaej lo?”

Hoeng, de baenzlawz roxyiuj daxboh gaenjgip?
Daxboh mbei iq youh ged, ciuq siengjfap de daeuj
guh, de haemz mbouj ndaej gag bienq baenz
duzfangzraemx, moix ngoenz ndaem daengz ndaw
raemx bae geq cingcuj moix duz bya cij sim’ onj.

“Daegvah, daegvah!”

“Vah Dasu, vaiq okdaeu;j!”

Haet haenx, daxboh Vah Dasu caeuq daxmeh
Linz Naijyiz cingq ruenz youq ndaw caz oen, ra
gyaeqbit gyaeqgaeq ngoenzlwenz aiq lumz gip, gwnz
fai sawqmwh cienz daeuj sing swenj daih’ it suhgi
Moz Lenz, sing soem youh raeh, daenh ndaej ndaw
lueg yiengjwngwng. Daxmeh doeksaet yat, geij aen
gyaeq gig sinhoj cij gip ndaej haenx bup sing ndeu
cungj doek daengz gwnznamh, dekdak lo!

“Moz Suhgi, mwngz ra gou?” Daxboh Vah Dasu
mbouj ndaej mbouj daj ndaw cazfaex ruenz okdaeu;.
Raen Moz suhgi aennaj aenvih hozhwnj nding—
hoengz, daxboh mbei iq beng dwk daxmeh
doengzyiengh gyaeujmong najndaem, yuemj byaij
daengz baihnaj Moz suhgi. Song vunz couh lumj
lwgnyez guh loek saeh nei, yuemjyuemj yawj de.

“Sou dwg yienghneix guh vunz bohmeh ma?
Ha?!” Moz suhgi engq hozhwnj lo.

“Baenzlawz la?” Daxboh gou vanzlij yuemj, lau
mbouj siujsim youh deng doiqfueng ndaq baez ndeu.

“Baenzlawz 1a? Mwngz lij miznaj cam gou
baenzlawz la? Sou gag guh saeh, mbouj roxyiuj?”
Doiqfueng vanzlij mbouj cuengqgvaq song vunz.

“Mwngz dwg naeuz?” Daxboh yiengq de yaengx
le yaengx gyaeq ndaw fwngz, “nanzdauh, gyaeq duh
gou mbouj wnggai gvi hawj gou?

‘Bouxlawz caeuq mwngz gangj gijneix?” Moz
suhgi aennaj gyaeundei aenvih hozhwnj engq hoengz
lo, “naeuz, bouxlawz hawj sou bae haih Siujman?”

“Dou haih Siujman?”

“Mbouj dwg sou dwg bouxlawz? Sou dawz de
bae gai lo!”

“A, yienzlaiz mwngz gangj gienh saeh neix ya.”
Daxboh soeng gaemz heiq ndeu, byaij gvaqgbae,
fwngz riuj gyaeq fwngz beng Moz Lenz, daiq de
daengz ndaw bungz. De cuengq ndei gyaeq, dauj
cenj raemx ndeu hawj Moz Lenz, naeuz gaej fatheiq
gaej fatheiq.

“Mbouj couh dwg bae haq ma, dahsau lawz

mbouj bae haq?” De youh doq bang Moz Lenz ra
daengq naengh doq gejnaeuz, “gou caeuq meh de
cungj nyaengq, hix ciuqgoq mbouj daengz de.
Caiqgangj, vunz Lij laujbanj h] ddpwngq bdng—
coengh dou, aeu hawj dou youq gizneix banh gizangq
vunzguhnaz.”

“Lij Yangzdungh de gaenq miz sam cib lai bi
lo, lij lizvwnh gvaq, ndaej dang daxboh Siujman lo.
Sou caen sij ndaej!”

“Haq bouxlawz mbouj dwg haq? Caiqgangj,
lumj Siujman yienghneix haq ndaej okbae couh
suenq mbouj loek lo.” Daxboh vixvix raengz—
romraemx, ‘mwngz hix yawjraen lo, baenzneix lai
sachcingz, baenzlawz guh ne? Moix ngoenz cungj
miz daihbaj ngaenz deng yungh okbae, gou cungj
dingj ndaej ca mbouj geijlai lo, dan dwg swzliu
ngoenz couh aeu yungh geij bak maenz. Dou cungj
mbouj gamj cingj vunz daeuj bang guhhong. Baeg
yaek dai bae, gou mbouj youqgaenj, hoeng Siujman
bouxlawz guenj ya? Nanzdauh dou aeu dingz hong
bae ranz ciuqgoq de ma?”

“Hoeng, Siujman cij cibhaj bi ya! Gou ngamq
caeuq vunz gangj ndei, aeu soengq de bae yozyau
daegbied!”

“Cibroek lo, Dahmoz. Gangj coenz vahcaen
ndeu, de miz vunz aeu, miz aen ranz ndeu youq, miz
boux vunz ndeu ciuqgoq, dou guh bohmeh hix suenq
doiq ndaej hwnj de lo.” Daxboh hix mbouj miz

banhfap.
“Mbouj ndaej! Siujman lij caengz daengz
nienzgeij baenzgya fapdingh, sou danghnaeuz

itdingh yaek yienghneix guh, siujsim gou bae gauq
sou!” Gangj sat, Moz Lenz byaij deuz lo, vanzlij
gaekgege.

Yawj dwk Moz Lenz, daxboh mizdi ienq. De
naeuz, mbongjmbwt doi giuzhaex gag goq gag,
mwngz dahsau hung ndeu mbouj bae haq, daugfanj
bae guenj saeh vunzwnq, caen dwg guenj lai lo.

lenq gvi ienq, gawqyienz dwg Moz Lenz suhgi
mbouj hawj Siujman bae haq, daxboh hix mbouj
gamj sikhaek dawz daxcej haq okbae, daegbied dwg
Moz Lenz soengq daxcej daengz yozyau miz vunz
guenj liux, hawj gyoengqde ndaej okbae muengz
hong le, gienh saeh hawj daxcej bae haq haenx hix
camhseiz dingz le roengzdaeuj. Dauqgfanj dwg Lij
Yangzdungh haimingz, roxyiuj cingzgvang liux naeuz
daxboh nyi swhgeij ndaej caj daxcej. (6)




